МОНГОЛ УЛСЫН ИХ ХУРЛЫН 8 ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН АНХДУГААР ЧУУЛГАНЫ 2020 ОНЫ
 7 ДУГААР САРЫН 01-НИЙ ӨДӨР /ЛХАГВА ГАРАГ/-ИЙН НЭГДСЭН ХУРАЛДААНЫ ТЭМДЭГЛЭЛИЙН ТОВЬЁГ
	№
	Баримтын агуулга 
	Хуудасны дугаар

	  1.
	Хуралдааны товч тэмдэглэл:
	1-3

	2.
	Хуралдааны дэлгэрэнгүй тэмдэглэл: 
	4-22

	
	1.Намын бүлэг байгуулсан тухай мэдээллийг Улсын Их Хурлын даргад бичгээр ирүүлснийг сонсох тухай
	4-7

	
	2.Монгол Улсын Их Хурлын Байнгын хорооны бүрэлдэхүүний тухай
	7-13

	
	3.Улсын Их Хурлын дэд даргыг сонгох тухай
	13-22


Монгол Улсын Их Хурлын 8 дахь удаагийн сонгуулиар байгуулагдсан Улсын Их Хурлын анхдугаар чуулганы 2020 оны 7 дугаар сарын 01-ний
 өдөр /Лхагва гараг/-ийн нэгдсэн хуралдааны товч тэмдэглэл


Улсын Их Хурлын дарга Г.Занданшатар ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 75 гишүүнээс 42 гишүүн ирж, 56.0 хувийн ирцтэйгээр хуралдаан 15 цаг 10 минутад Төрийн ордны  “Их хуралдай” танхимд эхлэв.

Чөлөөтэй: Л.Оюун-Эрдэнэ, У.Хүрэлсүх, Д.Цогтбаатар;


Тасалсан: Б.Дэлгэрсайхан, Б.Жавхлан, Л.Мөнхбаатар, Ц.Мөнх-Оргил, Б.Энхбаяр;


Хоцорсон: Д.Бат-Эрдэнэ- 39 минут, Х.Булгантуяа- 10 минут, С.Ганбаатар- 13 минут, Н.Учрал- 48 минут.

Нэг.Намын бүлэг байгуулсан тухай мэдээллийг Улсын Их Хурлын даргад бичгээр ирүүлснийг сонсох тухай
Хуралдаанд Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Хууль, эрх зүйн асуудал хариуцсан нарийн бичгийн дарга Н.Цогтсайхан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, Улсын Их Хурал дахь Монгол Ардын намын бүлгийн Ажлын албаны дарга Н.Энхтайван, Улсын Их Хурал дахь Ардчилсан намын бүлгийн Ажлын албаны дарга Д.Золжаргал нар байлцав.

Улсын Их Хурлын дарга Г.Занданшатар Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлд заасны дагуу Монгол Ардын намын бүлэг болон Ардчилсан намын бүлэг байгуулсан тухай шийдвэр, түүний бүрэлдэхүүнд орсон гишүүдийн нэрсийн жагсаалтыг Улсын Их Хурлын даргад бичгээр ирүүлснийг тус тус танилцуулав.

Улсын Их Хурлын тухай хуулийн 31 дүгээр зүйлийн 31.3 дахь хэсэгт заасны дагуу Улсын Их Хурал дахь Монгол Ардын намын бүлгийн даргаар Улсын Их Хурлын гишүүн Дуламдоржийн Тогтохсүрэнг, Улсын Их Хурал дахь Ардчилсан намын бүлгийн даргаар Дашдондогийн Ганбатыг сонгосон тухай шийдвэрийг тус тус танилцуулав.

Уг асуудлыг 15 цаг 18 минутад хэлэлцэж дуусав.


Хоёр.Монгол Улсын Их Хурлын Байнгын хорооны бүрэлдэхүүний тухай

Хуралдаанд Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Хууль, эрх зүйн асуудал хариуцсан нарийн бичгийн дарга Н.Цогтсайхан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, Улсын Их Хурал дахь Монгол Ардын намын бүлгийн Ажлын албаны дарга Н.Энхтайван, Улсын Их Хурал дахь Ардчилсан намын бүлгийн Ажлын албаны дарга Д.Золжаргал нар байлцав.

Улсын Их Хурлын дарга Г.Занданшатар “Монгол Улсын Их Хурлын Байнгын хорооны бүрэлдэхүүний тухай” Улсын Их Хурлын тогтоолын төслийн талаар танилцуулав.

Төсөлтэй холбогдуулан Улсын Их Хурлын гишүүн Х.Нямбаатар, Ц.Даваасүрэн нарын тавьсан асуултад Улсын Их Хурлын дарга Г.Занданшатар хариулж, тайлбар хийв.


Монгол Улсын Их Хурлын чуулганы хуралдааны дэгийн тухай хуулийн 14.2-т заасны дагуу санал хураалтыг гар өргөж явуулав.

Г.Занданшатар: “Монгол Улсын Их Хурлын Байнгын хорооны бүрэлдэхүүний тухай” Улсын Их Хурлын тогтоолын төслийг баталъя гэсэн санал хураалт явуулъя.
Зөвшөөрсөн: 
62

Татгалзсан:

  0

Бүгд:


62

100 хувийн саналаар  тогтоол батлагдлаа.

Улсын Их Хурлын дарга Г.Занданшатар “Монгол Улсын Их Хурлын Байнгын хорооны бүрэлдэхүүний тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /15:32/

Уг асуудлыг 15 цаг 33 минутад хэлэлцэж дуусав.
Гурав.Улсын Их Хурлын дэд даргыг сонгох тухай 

Хуралдаанд Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Хууль, эрх зүйн асуудал хариуцсан нарийн бичгийн дарга Н.Цогтсайхан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, Улсын Их Хурал дахь Монгол Ардын намын бүлгийн Ажлын албаны дарга Н.Энхтайван, Улсын Их Хурал дахь Ардчилсан намын бүлгийн ажлын албаны дарга Д.Золжаргал нар байлцав.

Улсын Их Хурал дахь Монгол Ардын намын бүлгээс Улсын Их Хурлын дэд даргад нэр дэвшүүлэх саналыг Улсын Их Хурлын гишүүн, Улсын Их Хурал дахь Монгол Ардын намын бүлгийн дарга Д.Тогтохсүрэн, Ардчилсан намын бүлгээс Улсын Их Хурлын дэд даргад нэр дэвшүүлэх саналыг Улсын Их Хурлын гишүүн, Улсын Их Хурал дахь Ардчилсан намын бүлгийн дарга Д.Ганбат нар танилцуулав.

Нэр дэвшигчидтэй холбогдуулан Улсын Их Хурлын гишүүн М.Оюунчимэг, Ч.Ундрам, Б.Бат-Эрдэнэ нарын тавьсан асуултад нэр дэвшигч, Улсын Их Хурлын гишүүн Т.Аюурсайхан, С.Одонтуяа нар хариулж, тайлбар хийв.
Монгол Улсын Их Хурлын чуулганы хуралдааны дэгийн тухай хуулийн 14.2-т заасны дагуу санал хураалтыг гар өргөж явуулав.

Г.Занданшатар: 1.Монгол Улсын Их Хурлын дэд даргаар Төмөрбаатарын Аюурсайханыг сонгох саналыг дэмжье гэсэн санал хураалт явуулъя.
Зөвшөөрсөн: 
66

Татгалзсан:

  1

Бүгд:


67

98.5 хувийн саналаар дэмжигдлээ.


2.Монгол Улсын Их Хурлын дэд даргаар Салдангийн Одонтуяаг сонгох саналыг дэмжье гэсэн санал хураалт явуулъя.

Зөвшөөрсөн: 
67

Татгалзсан:

  0

Бүгд:


67

100 хувийн саналаар дэмжигдлээ.


Монгол Улсын Их Хурлын тухай хуулийн 15 дугаар зүйлийн 15.1-д заасны дагуу санал хураалтад оролцсон гишүүдийн олонх дэмжсэн тул Улсын Их Хурлын дэд даргыг сонгох тухай тогтоол баталсанд тооцлоо.
Улсын Их Хурлын дарга Г.Занданшатар “Улсын Их Хурлын дэд даргыг сонгох тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /16:01/

Нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн референт Б.Туул, мөн хэлтсийн шинжээч П.Мядагмаа, М.Номиндулам, Д.Уянга нар хариуцан ажиллав. 

Хуралдаан 52 минут үргэлжилж, 75 гишүүнээс 67 гишүүн ирж, 89.3 хувийн ирцтэйгээр 16 цаг 02 минутад өндөрлөв.  
   
Тэмдэглэлтэй танилцсан:

ЕРӨНХИЙ НАРИЙН 

БИЧГИЙН ДАРГА





Л.ӨЛЗИЙСАЙХАН
  

   
Тэмдэглэл хөтөлсөн:

ПРОТОКОЛЫН АЛБАНЫ



ШИНЖЭЭЧ






П.ОЮУНГЭРЭЛ
МОНГОЛ УЛСЫН ИХ ХУРЛЫН 8 ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН АНХДУГААР ЧУУЛГАНЫ 2020 ОНЫ
7 ДУГААР САРЫН 01-НИЙ ӨДӨР /ЛХАГВА ГАРАГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Г.Занданшатар: Улсын Их Хурлын гишүүдийн өдрийн амгаланг айлтгая. Чуулганы хуралдаанд 42 гишүүн ирж, 55,3 хувьтайгаар ирц бүрдсэн байна. 

Монгол Улсын Их Хурлын 8 дахь удаагийн сонгуулиар байгуулагдсан Монгол Улсын Их Хурлын анхдугаар чуулганы 2020 оны 7 дугаар сарын 01-ний өдрийн нэгдсэн хуралдаан нээснийг мэдэгдье.


Ардчилсан намын бүлгийн дарга Ганбат чуулганы хуралдаанд ирээрэй. 


1.Монгол Улсын Их Хурлын Байнгын хорооны бүрэлдэхүүнийг батлах тухай асуудал хэлэлцэнэ.


2. Улсын Их Хурлын дэд даргыг сонгох тухай асуудлыг хэлэлцэнэ.


Эхлээд Улсын Их Хуралд намын бүлэг байгуулагдсан тухай мэдээлье.

Монгол Улсын Их Хурлын чуулганы хуралдааны дэгийн тухай хуулийн 24.1-т Монгол Улсын Их Хурлын тухай хуулийн 31.1-т заасан суудал авсан нам, эвсэл бүлэг байгуулсан тухай шийдвэр, бүлгийн гишүүдийн нэрсийн жагсаалтыг Улсын Их Хурлын даргад бичгээр ирүүлэх бөгөөд ийнхүү ирүүлснээр бүлэг байгуулсанд тооцно.

Мөн хуулийн 24.2-т Улсын Их Хурлын дарга нам, эвслийн бүлэг байгуулсан тухай шийдвэр түүний бүрэлдэхүүнд орсон гишүүдийн нэрсийг нэгдсэн хуралдаанд уншиж танилцуулна гэж тус тус заасан.


Улсын Их Хурлын даргад ирүүлсэн бүлэг байгуулсан тухай шийдвэрүүдийг Та бүхэнд уншиж танилцуулъя.


Монгол Улсын Их Хурал дахь Монгол Ардын намын бүлгийн шийдвэр. 2020 оны 7 дугаар сарын 01-ний өдрийн 01 дугаар.

Улсын Их Хурал дахь Монгол Ардын намын бүлэг байгуулах тухай.


Монгол Улсын Их Хурлын тухай хуулийн 31 дүгээр зүйлийн 31.1, 31.4 дэх хэсэг, Монгол Ардын намын удирдах зөвлөлийн 2020 оны 6 дугаар сарын 30-ны өдрийн А20 тоот тогтоолыг тус тус үндэслэн ШИЙДВЭРЛЭХ нь:


1.Улсын Их Хурал дахь Монгол Ардын намын бүлгийг Монгол Улсын Их Хурлын 2020 оны ээлжит сонгуульд Монгол Ардын намаас нэр дэвшин сонгогдсон хавсралт номер 01-д заасан нэр бүхий 62 гишүүний бүрэлдэхүүнтэй байгуулсугай.

2.Улсын Их Хурал дахь Монгол Ардн намын бүлэг байгуулагдсан тухай бүлгийн шийдвэрийг Улсын Их Хурлын дарга Г.Занданшатарт бичгээр хүргүүлэхийг Улсын Их Хурал дахь Монгол Ардын намын бүлгийн дарга Тогтохсүрэнд даалгасугай.
Хуралдаан даргалагч Н.Эынхболд гэсэн байна.


Гишүүдийн нэрсийг уншиж танилцуулъя. Хавсралт.


Улсын Их Хурал дахь Монгол Ардын намын бүлгийн гишүүд.


1. Сайнбуянгийн АМАРСАЙХАН

2. Ганибалын АМАРТҮВШИН

3.Цогт-Очирын АНАНДБАЗАР

4.Пүрэв-Очирын АНУЖИН

5.Телуханы АУБАКАР

6.Төмөрбаатарын АЮУРСАЙХАН

7.Ёндонпэрэнлэйн БААТАРБИЛЭГ

8.Хавдисламын БАДЕЛХАН

9.Сүхбаатарын БАТБОЛД

10.Жигжидийн БАТЖАРГАЛ

11.Дамбын БАТЛУТ

12.Баагаагийн БАТТӨМӨР

13.Энхтайваны БАТ-АМГАЛАН

14.Бадмаанямбуугийн БАТ-ЭРДЭНЭ

15.Жадамбын БАТ-ЭРДЭНЭ

16.Балжиннямын БАЯРСАЙХАН

17.Хаянгаагийн БОЛОРЧУЛУУН

18.Хүрэлбаатарын БУЛГАНТУЯА

19.Сандагийн БЯМБАЦОГТ

20.Жамбалын ГАНБААТАР

21.Гочоогийн ГАНБОЛД

22.Хассуурийн ГАНХУЯГ

23.Цэрэнпилийн ДАВААСҮРЭН

24.Гонгорын ДАМДИННЯМ

25.Борхүүгийн ДЭЛГЭРСАЙХАН

26.Болдын ЖАВХЛАН

27.Бадарчийн ЖАРГАЛМАА

28.Гомбажавын ЗАНДАНШАТАР

29.Лхагвын МӨНХБААТАР

30.Жамъянгийн МӨНХБАТ

31.Гомпилдоогийн МӨНХЦЭЦЭГ

32.Цэрэнжамцын МӨНХЦЭЦЭГ

33.Цэндийн МӨНХ-ОРГИЛ

34.Нанзадын НАРАНБААТАР

35.Хишгээгийн НЯМБААТАР

36.Мөнхөөгийн ОЮУНЧИМЭГ

37.Лувсаннамсрайн ОЮУН-ЭРДЭНЭ

38.Дамдинсүрэнгийн ӨНӨРБОЛОР

39.Шатарбалын РАДНААСЭД

40.Цэндийн САНДАГ-ОЧИР

41.Даваажанцангийн САРАНГЭРЭЛ

42.Батсүхийн САРАНЧИМЭГ

43.Жамъянхорлоогийн СҮХБААТАР

44.Долгорсүрэнгийн СУМЪЯАБАЗАР

45.Цэдэвийн СЭРГЭЛЭН

46.Дуламдоржийн ТОГТОХСҮРЭН

47.Ганзоригийн ТЭМҮҮЛЭН

48.Чинбатын УНДРАМ

49.Ням-Осорын УЧРАЛ

50.Чимэдийн ХҮРЭЛБААТАР

51.Ухнаагийн ХҮРЭЛСҮХ

52.Дамдины ЦОГТБААТАР

53.Цэдэндамбын ЦЭРЭНПУНЦАГ

54.Жигжидсүрэнгийн ЧИНБҮРЭН

55.Содномын ЧИНЗОРИГ

56.Баттогтохын ЧОЙЖИЛСҮРЭН

57.Бямбасүрэнгийн ЭНХ-АМГАЛАН

58.Лувсанцэрэнгийн ЭНХ-АМГАЛАН

59.Баттөмөрийн ЭНХБАЯР

60.Нямаагийн ЭНХБОЛД

61.Төмөртогоогийн ЭНХТҮВШИН

62.Жаргалтулгын ЭРДЭНЭБАТ
Монгол Ардын намын бүлэг байгуулсан тухай шийдвэр, түүний бүрэлдэхүүн болон бүлгийн даргыг сонгосон тухай шийдвэрийг танилцуулъя.
Монгол Ардын намын бүлгийн даргаар Монгол Улсын Их Хурлын тухай хуулийн 31 дүгээр зүйлийн 31.4 дэх хэсэгт зааснаар Улсын Их Хурал дахь Монгол Ардын намын бүлэг Улсын Их Хурлын 2020 оны ээлжит сонгуульд Монгол Ардын намаас нэр дэвшин сонгогдсон 62 гишүүний бүрэлдэхүүнтэй байгуулагдаж, бүлгийн даргаар Улсын Их Хурлын гишүүн Дуламдоржийн Тогтохсүрэнг сонгосон болохыг өргөн мэдүүлж байна аа.
Холбогдох шийдвэрүүдийг хавсаргажээ.

Ингээд бүлэг байгуулсан тухай шийдвэр, түүний бүрэлдэхүүн болон бүлгийн даргыг сонгож баталсан тухай шийдвэрийг Та бүхэнд танилцууллаа. 

Үүгээр Улсын Их Хуралд 62 суудал авсан Монгол Ардын намын бүлэг эрх, үүргээ хэрэгжүүлэх нөхцөл бүрдэж байна аа. Бүлгийн үйл ажиллагаанд амжилт хүсье.

Монгол Ардын намын Улсын Их Хурал дахь бүлгийн даргаар сонгогдсон Дуламдоржийн Тогтохсүрэн гишүүнд баяр хүргэе. Ажилд нь өндөр амжилт хүсье. 

Бүлэг байгуулах тухай Ардчилсан намын шийдвэрийг танилцуулъя.

1.Монгол Улсын Их Хурлын тухай хуулийн 3 дүгээр зүйлийн 31.1, 31.4 дэх хээгт заасныг тус тус үндэслэн Улсын Их Хурал дахь Ардчилсан намын бүлгийг дараахь бүрэлдэхүүнтэй байгуулсныг мэдээлж байна. Үүнд:

1. Амгалангийн АДЪЯАСҮРЭН

2. Ширнэнбаньдын АДЬШАА

3. Дашдэмбэрэлийн БАТ-ЭРДЭНЭ

4. Жамбын БАТСУУРЬ

5. Буланы БЕЙСЕН

6. Дашдондогийн ГАНБАТ

7. Наянтайн ГАНИБАЛ

8. Салдангийн ОДОНТУЯА

9. Бөхчулууны ПҮРЭВДОРЖ

10. Цэвэгдоржийн ТУВААН

11. Одонгийн ЦОГТГЭРЭЛ

Бүлгийн даргыг сонгосон шийдвэрийг танилцуулъя.

Монгол Улсын Их Хурлын тухай хуулийн 31 дүгээр зүйлийн 31.3 дахь хэсэгт заасныг үндэслэн ШИЙДВЭРЛЭХ нь:

1. Монгол Улсын Их Хурал дахь Ардчилсан намын бүлгийн гишүүдийн хурлын санал хураалтын дүнг үндэслэн Улсын Их Хурлын гишүүн Дашдондогийн Ганбатыг Монгол Улсын Их Хурал дахь Ардчилсан намын бүлгийн даргаар сонгосугай.
Ардчилсан намын бүлгийн даргаар Улсын Их Хурлын гишүүн Дашдондогийн Ганбатыг сонгогдсоныг Улсын Их Хурлын даргад албан ёсоор мэдээлсүгэй.
Ардчилсан намын бүлэг байгуулсан тухай шидвэр, түүний бүрэлдэхүүн болон бүлгийн даргыг сонгосон тухай шийдвэрийг Та бүхэнд танилцууллаа.

Үүгээр 11 суудал авсан Ардчилсан намын бүлэг эрх, үүргээ хэрэгжүүлэх нөхцөл бүрдэж байна аа. 

Ардчилсан намын бүлгийн үйл ажиллагаанд амжилт хүсье. Бүлгийн даргаар сонгогдсон Дашдондогийн Ганбатад баяр хүргэе.
Бүлгийн дарга нар Улсын Их Хурлын үйл ажиллагааг хэвийн явуулах, ирц бүрдүүлэх ажилд онцгойлон үүрэгтэй оролцохоор Улсын Их Хурлын тухай хууль, Улсын Их Хурлын дэгийн тухай хуулиар хуульчилсан болохыг мэдээлж байна.
Хэлэлцэх асуудалдаа орно оо.

Монгол Улсын Их Хурлын Байнгын хорооны бүрэлдэхүүнийг батлах тухай асуудлыг хэлэлцэнэ ээ.

Монгол Улсын Их Хурлын чуулганы хуралдааны дэгийн тухай хуулийн 26.1.3-т Улсын Их Хурлын дарга энэ хуулийн 26.1.1, 26.1.2-т заасн дагуу ирүүлсэн саналыг нэгтгэн нам, эвслийн бүлэгтэй зөвшилцөж, Байнгын хорооны бүрэлдэхүүний талаарх саналаа нэгдсэн хуралдаанд танилцуулах гэж заасны дагуу “Монгол Улсын Их Хурлын Байнгын хорооны бүрэлдэхүүнийг тогтоох тухай” Улсын Их Хурлын тогтоолын төслийг Та бүхэнд уншиж танилцуулъя.
Монгол Улсын Их Хурлын тогтоол. Байнгын хорооны бүрэлдэхүүн батлах тухай.
Монгол Улсын Их Хурлын тухай хуулийн 17 дугаар зүйлийн 17.3.5 дахь заалт, 26 дугаар зйүлийн 26.1 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 26 дугаар зүйлийн 26.1.4 дэх заалтыг үндэслэн Монгол Улсын Их Хурлаас ТОГТООХ нь:


1.Монгол Улсын Их Хурлын Байнгын хороодыг дараахь бүрэлдэхүүнтэйгээр байгуулсугай.

1/Аюулгүй байдал, гадаад бодлогын байнгын хороо:
1.Ширнэнбаньдын Адьшаа
2.Норовын Алтанхуяг
3.Пүрэв-Очирын Анужин
4.Төмөрбаатарын Аюурсайхан
5.Хавдисламын Баделхан 6.Энхтайваны Бат-Амгалан
                      7.Сүхбаатарын Батболд
8.Бадмаанямбуугийн Бат-Эрдэнэ 

9.Дашдэмбэрэлийн Бат-Эрдэнэ 10.Дашдондогийн Ганбат
                      11.Тогмидын Доржханд
                      12.Борхүүгийн Дэлгэрсайхан
13.Нанзадын Наранбаатар                                         14.Лувсаннамсрайн Оюун-Эрдэнэ
15.Цэдэвийн Сэргэлэн
16.Дамдины Цогтбаатар
17.Бямбасүрэнгийн Энх-Амгалан
18.Нямаагийн Энхболд
19.Төмөртогоогийн Энхтүвшин
2/Байгаль орчин, хүнс, хөдөө аж ахуйн байнгын хороо:
                      1.Цогт-Очирын Анандбазар
2.Телуханы Аубакар
3.БадмаанямбуугийнБат-Эрдэнэ
4.Жадамбын Бат-Эрдэнэ
5.Балжиннямын Баярсайхан
6.Буланы Бейсен
7.Хаянгаагийн Болорчулуун
8.Гочоогийн Ганболд 

9.Наянтайн Ганибал 

10.Гонгорын Дамдинням 

11.Гомпилдоогийн Мөнхцэцэг
12. Нанзадын Наранбаатар
13. Дамдинсүрэнгийн Өнөрболор
14. Батсүхийн Саранчимэг
15. Ганзоригийн Тэмүүлэн
16. Цэвэгдоржийн Туваан 17.0донгийн Цогтгэрэл
18. Цэдэндамбын Цэрэнпунцаг
19. Жигжидсүрэнгийн Чинбүрэн
З/Боловсрол, соёл, шинжлэх ухаан, спортын байнгын
хороо:
1. Амгалангийн Адъяасүрэн
2. Ганибалын Амартүвшин
3. Пүрэв-Очирын Анужин
4. Телуханы Аубакар
5.  Ёндонпэрэнлэйн Баатарбилэг
6. Балжиннямын Баярсайхан
7. Хассуурийн Ганхуяг
8. Цэрэнпилийн Даваасүрэн 
9. Гонгорын Дамдинням 
10. Бадарчийн Жаргалмаа
11.Цэрэнжамцын Мөнхцэцэг
12. Салдангийн Одонтуяа
13. Дамдинсүрэнгийн Өнөрболор
14. Даваажанцангийн Сарангэрэл 
15. Чинбатын Ундрам
16. Ням-Осорын Учрал
17. Төмөртогоогийн Энхтүвшин
4/Нийгмийн бодлогын байнгын хороо:
1 .Жигжидийн Батжаргал
2. Дамбын Батлут
3. Буланы Бейсен
4. Хүрэлбаатарын Булгантуяа
5.Сайнхүүгийн Ганбаатар
6. Бадарчийн Жаргалмаа
7. Цэндийн Мөнх-Оргил
8. Гомпилдоогийн Мөнхцэцэг 
9. Мөнхөөгийн Оюунчимэг 
10. Цэндийн Сандаг-Очир
11.Даваажанцангийн Сарангэрэл
12. Батсүхийн Саранчимэг
13. Цэвэгдоржийн Туваан 
14. Чинбатын Ундрам
16. Цэдэндамбын Цэрэнпунцаг
17. Жигжидсүрэнгийн Чинбүрэн
18. Содномын Чинзориг
19. Лувсанцэрэнгийн Энх-Амгалан
5/Төрийн байгуулалтын байнгын хороо:
1. Амгалангийн Адъяасүрэн
2. Ёндонпэрэнлэйн Баатарбилэг
3. Сүхбаатарын Батболд
4. Жамбын Батсуурь
б.Сандагийн Бямбацогт
6. Жамбалын Ганбаатар
7. Гочоогийн Ганболд
8. Гомбожавын Занданшатар
9.  Жамъянгийн Мөнхбат 
10. Цэндийн Мөнх-Оргил
11.Хишгээгийн Нямбаатар
12. Лувсаннамсрайн Оюун-Эрдэнэ
13. Бөхчулууны Пүрэвдорж
14. Долгорсүрэнгийн Сумъяабазар
15. Жамъянхорлоогийн Сүхбаатар
16. Дуламдоржийн Тогтохсүрэн
17. Ухнаагийн Хүрэлсүх
18. Лувсанцэрэнгийн Энх-Амгалан
19. Нямаагийн Энхболд
6/Төсвийн байнгын хороо:
1. Ганибалын Амартүвшин
2. Цогт-Очирын Анандбазар
3. Жигжидийн Батжаргал
4. Жамбын Батсуурь 
5. Баагаагийн Баттөмөр
6. Хүрэлбаатарын Булгантуяа
7. Сайнхүүгийн Ганбаатар
8. Цэрэнпилийн Даваасүрэн
9.Болдын Жавхлан 10.Лхагвын Мөнхбаатар 11.Жамъянгийн Мөнхбат
12. Салдангийн Одонтуяа
13. Бөхчулууны Пүрэвдорж
14. Шатарбалын Раднаасэд
15. Долгорсүрэнгийн Сумъяабазар
16. Дуламдоржийн Тогтохсүрэн
17. Ганзоригийн Тэмүүлэн 
18. Чимэдийн Хүрэлбаатар
19. Баттогтохын Чойжилсүрэн
7/Хууль зүйн байнгын хороо:
1. Ширнэнбаньдын Адьшаа
2. Норовын Алтанхуяг
3. Сайнбуянгийн Амарсайхан
4. Хавдисламын Баделхан 
5. Сандагийн Бямбацогт
6. Дашдондогийн Ганбат
7. Борхүүгийн Дэлгэрсайхан
8. Лхагвын Мөнхбаатар
9.Цэрэнжамцын Мөнхцэцэг 
10.Хишгээгийн Нямбаатар 
11.Шатарбалын Раднаасэд
12. Цэндийн Сандаг-Очир
13. Жамъянхорлоогийн Сүхбаатар
14.Цэдэвийн Сэргэлэн
15. Ням-Осорын Учрал
16. Дамдины Цогтбаатар
17. Бямбасүрэнгийн Энх-Амгалан
18. Баттөмөрийн Энхбаяр
8/Эдийн засгийн байнгын хороо:
1. Сайнбуянгийн Амарсайхан
2. Төмөрбаатарын Аюурсайхан
3. Энхтайваны Бат-Амгалан
            4.Дамбын Батлут  


 5.Баагаагийн Баттөмөр                    
6. Дашдэмбэрэлийн Бат-Эрдэнэ
7. Жадамбын Бат-Эрдэнэ
8. Хаянгаагийн Болорчулуун
9. Жамбалын Ганбаатар 
10. Наянтайн Ганибал
11. Хассуурийн Ганхуяг
12. Тогмидын Доржханд
13. Болдын Жавхлан 14.Мөнхөөгийн Оюунчимэг 
15.Одонгийн Цогтгэрэл
16. Содномын Чинзориг
17. Баттогтохын Чойжилсүрэн 
18. Чимэдийн Хүрэлбаатар
19. Баттөмөрийн Энхбаяр
Энэ тогтоолыг 2020 оны 07 дугаар сарын 01-ний өдрөөс эхлэн дагаж мөрдсүгэй.
Тогтоолын төсөлтэй холбогдуулан асуулт асууж, үг хэлэх Улсын Их Хурлын гишүүн байна уу.

За, Хишгээгийн Нямбаатар гишүүн асуулт, асууж үг хэлнэ.

Х.Нямбаатар: Би Их Хурлын даргаас асуулт асууя. Бид нар өнгөрсөн парламент дээр Их Хурлын стратегийг баталсан. Цаашид бид нар парламентын засаглалыг боловсронгуй болгох, хууль тогтоох үйл ажиллагааг илүү төгөлдөржүүлэх чиглэлээр олон зүйлүүдийн тусгалаа олсон байгаа. Цаашид бид нар дэгийн Байнгын хороо гэдэг хороотой болох чиглэлээр таны энэ тэргүүлж байгаа парламентын үед Дэгийн байнгын хороотой болох энэ чиглэлээр ямар төлөвлөгөө байна, дарга аа. 

2 гэвэл мэдээж хэрэг, энэ бүрэн эрхийн хугацаанд хэрэгжиж амжихгүй байх. Ер нь бол спикер гэдэг албан тушаал руу цаашид бид нар Үндсэн хуулийн өөрчлөлт, бусад хууль тогтоомжийн өөрчлөлтийн хүрээнд Их Хурлын даргын албан тушаалыг шилжүүлье гэдэг зүйлийг бид өмнөх парламент дээр ярьж байсан. Энэ нөгөө зөвлөлүүдийн засгаас эхтэй Ардын Их Хурлын тэргүүлэгчдийн дарга гэдэг албан тушаал, интитуц хэлбэрээр  манайд сүүлийн 30 жил байнгын үйл ажиллагаатай парламентын хөгжлийн шатанд энэ чиглэлрүүгээ илүү хэлбэршлээ олоод ирсэн. Английн парламент энэ тэрийг Та бид бүхэн бүгд мэдэж байгаа. Энэ бол спикер гэдэг бол зөвхөн хурал зохион байгуулж, хурлын дэг сахиулах ийм чиг үүрэг рүүгээ явдаг. Манайд бол төрийн өндөрлөг институцийнхээ түвшинд Үндсэн хууль болон бусад хууль тогтоомжоор бэхжүүлээд ирсэн нэг ийм зүйл байгаа. Энэ дээр цаашид Таны өөрийн бодож байгаа бодол, дэвшил юу байгаа вэ гэдгийг хэлье.
3-т нь, манай хууль тогтоох үйл ажиллагаа дэгийн тухай хуулиар энэ хуулиуд батлагдан гарах процесс, Байнгын хороодод өөр хоорондоо уялдаагүй яваад байгаа. Жишээлэхэд БНСУ-ын парламентад бүх хууль тогтоомжуудыг тухайн Байнгын хороо нь өөрөө 1, 2 дугаар хэлэлцүүлгүүдийг хийгээд эцсийн хэлэлцүүлгийг Хууль зүйн байнгын хороогоор нь эцэслэж хууль тогтоомжийн зөрчилдөөн, коллезыг арилгаад тэгээд чуулганы нэгдсэн хуралдаанаар ийм эцэслэдэг ийм дэгтэй юм байна лээ. 
Одоо бид нар ингээд цаашаа парламент маш олон хууль тогтоомжууд батлах ийм процесс үргэлжилнэ. Хууль болгоныг дагаж Зөрчлийн тухай хууль дагаж орж ирж байгаа. Хууль болгоны араас орж ирж байгаа хуулиудын дагасан хуулиуд болон Зөрчлийн хуулиудын өөр хооронд зөрчил коллезууд үүсээд байгаа юм. Тэгэхээр бид нар энэ хэдэн асуудлуудыг цааш нь шийдэж байж хууль тогтоох үйл ажиллагаа маань илүү боловсронгуй болно оо гэдэг ийм зарчим дээр байгаа. Тэгэхээр энэ дээр Та нэг өөрийнхөө байр суурийг саяны миний хэлсэн 3 зүйл дээр байр сууриа хэлж өгөөч ээ.
Г.Занданшатар: Одоо бол Монгол Улсын Их Хурлын Байнгын хорооны бүрэлдэхүүний тухай тогтоолын төслийн асуудлаар асуулт, хариулт явуулж байна. Ер нь цаашдаа Улсын Их Хурлын тухай хуульд нэмэлт, өөрчлөлт оруулж Ёс зүйн дэд хороог Ёс зүйн байнгын хороо болгох болон холбогдох өөрчлөлтийг хийх, Үндсэн хуулийн нэмэлт, өөрчлөлтийн дагуу Улсын Их Хурлын Хяналт шалгалтын тухай хуулийг Хяналт шалгалтын түр хорооны эрх мэдлийг институтчлэх асуудлыг хуульчлах зайлшгүй шаардлагатай. Үндсэн хуулийн үзэл санааны дагуу. Үүнтэй холбогдуулж Улсын Их Хурлын дэгийн тухай хуульд зохих өөрхчлөлт оруулах асуудлыг анхдугаар чуулганаар чиглэлийг нь гаргах ийм чиглэлийг гаргаж байгаа.
Улсын Их Хурлын даргын дэргэдэх зөвлөл өнөөдөр энэ Байнгын хороодын дарга нар, дэд дарга нар томилогдсоноор албан ёсоор байгуулагдана.

Манай Үндсэн хуулийн үзэл санаа бол Үндсэн хуулийн хяналт тэнцлийг хэрэгжүүлэхдээ 3 эрх мэдлийн хяналт тэнцлийг хадгалахдаа уламжлалт төрийн тогтолцооны хэлбэрийг агуулж, аль нэг институцэд хэт давуу байдал бий болгохгүйн тулд ингэж хуульчилсан нь Үндсэн хуулийн протокол ёсоор харагддаг. Ийм учраас Үндсэн хуулийнхаа үзэл санааны хүрээндээ л энэ Улсын Их Хурлын дарга, Ерөнхийлөгчийг орлодог, Үндсэн хуульд заасан болон аюулгүйн зөвлөлийн хуульчилсанэнэ хүрээндээ Үндсэн хуулийнхаа хүрээнд энэ асуудал цаашдаа хэлэлцэгдэж явна гэж ойлгож байна аа.
Ер нь парламентын шинэчлэлийн Улсын Их Хурлын стратеги төлөвлөгөө батлагдсан, үүнийг хэрэгжүүлэх чиглэлээр цаашлаад парламентын өрөө тасалгаанаас авахуулаад шийдэх зүйлүүд их байгаа. Үүнийг дараа дараагийн чуулгануудаар хэлэлцэнэ. Ажлын хэсгүүд байгуулах замаар Улсын Их Хурлын тухай хууль, дэгийн тухай хуулиуд дээр нээлтийн чуулган дээр хэлсэн. 5 багц ажлын хэсэг, дотроо дэд ажлын хэсгүүдээр хууль болгон дээр засаг захиргаа, нутаг дэвсгэрийн нэгжийн тухай хууль, Улсын Их Хурлын тухай хууль, Засгийн газрын тухай хууль, Шүүхийн тухай хууль, Үндэсний баялгийн сангийн тухай хууль гээд тодорхой нэр бүхий хуулиуд дэр ажлын хэсгүүдэд гишүүд идэвхтэй оролцох замаар энэ өөрчлөлтүүдийг цогцоор нь хэрэгжүүлнэ ээ.
Одоо Цэрэнпилийн Даваасүрэн гишүүн асуулт асууна.

Ц.Даваасүрэн: Баярлалаа. Би 1 зүйл тодруулах гэсэн юм. Би ер нь өнгөрсөн 3 удаагийн парламентын юунд Эдийн засгийн байнгын хороонд явж ирсэн юмаа. Тэгээд сайд болоод Эдийн засгийн байнгын хорооноос чөлөөлөгдөөд ганцхан Төсвийн байнгын хороотойгоо үлдсэн байсан. Сая би саналаа өгөхдөө мөн Эдийн засгийн байнгын хороондоо эргэж орохоор өгсөн байсан чинь сая Нийгмийн бодлогын гээд уншчих юм. Тэгээд гишүүд чинь уг нь бол саналаараа Байнгын хороонд орно гэсэн бас нэг заалт байдаг.

Нөгөө талаар миний нэг бодоод байгаа юм бол энэ эрчим хүчний салбарын гаргасан тэр хөтөлбөрүүд, эхлүүлсэн ажлууд энэ тэрээ бас хянаж явах талаасаа Эдийн засгийн байнгын хороонд байх нь илүү ач холбогдолтой юм болов уу гэж бодож энэ саналыг өгсөн юм аа.

Тэгэхээр үүнийг анхаарч, миний саналын дагуу шийдэж өгөхийг хүсье.
Г.Занданшатар: Баделхан гишүүн, Даваасүрэн гишүүдийн саналыг бүлэг нягтлаад Байнгын хороодын дарга нараа томилогдсоны дараа хөдөлгөөн хийх бол, бүлгээс ирсэн саналуудыг л бид нэгтгээд танилцуулж байгаа юм.

Засгийн газар байгуулагдсаны дараа сайд нар 1 Байнгын хороонд орохоос авахуулаад зохицуулалтууд хийхдээ анхаарч үзэхийг чиглэл болгоё оо.

Одоо гишүүд асуулт асууж, хариулт авч, үг хэлж дууслаа.

Монгол Улсын Их Хурлын Байнгын хорооны бүрэлдэхүүний тухай Улсын Их Хурлын тогтоолын төслийг баталъя гэсэн томьёоллоор санал хураалт явуулна.

Гишүүдийн хурууны хээ уншигдаж жигдрээгүй байгаа учраас энэ санал хураалтыг гар өргөж санал хураалт явуулна. Дэгийн тухай хуулиар гар өргөж болон цахимаар санал хураалт явуулж болно гэж заасан. Ингээд тогтоолын төслийг баталъя гэсэн саналын томьёоллоор санал хураалт явуулъя. Дэмжиж байгаа гишүүд гараа өргөнө үү.

100 хувь байна. Татгалзаж, түдгэлзсэн гишүүн байна уу. Алга байна. 100 хувийн саналаар тогтоолын төсөл батлагдлаа.
Тогтоолын эцсийн найруулга дээр саналтай гишүүн байна уу. Эцсийн найруулгыг уншчихсан шүү дээ. Эцсийн найруулга дээр саналтай гишүүн байна уу. Алга байна. Эцсийн найруулгыг сонссонд тооцлоо. 

Дараагийн асуудалд орно.
Улсын Их Хурлын дэд даргыг сонгох тухай асуудлыг хэлэлцэнэ.

Монгол Ардын намын бүлгээс Улсын Их Хурлын дэд даргад нэр дэвшүүлэх тухай саналыг Улсын Их Хурлын гишүүн, Улсын Их Хурал дахь Монгол Ардын намын бүлгийн дарга Дуламдоржийн Тогтохсүрэн танилцуулна.
Тогтохсүрэн даргыг индэрт урьж байна.

Д.Тогтохсүрэн: Улсын Их Хурлын дарга, эрхэм гишүүд ээ, Монгол Улсын Их Хурлын тухай хуулийн 15 дугаар зүйлийн 15.1 дэх хэсэг, Монгол Ардын намын удирдах зөвлөлийн 2020 оны 6 дугаар 30-ны өдрийн Б19 тоот тогтоол, Улсын Их Хурал дахь Монгол Ардын намын бүлгийн гишүүдийн саналыг тус тус үндэслэн Улсын Их Хурал дахь Монгол Ардын намын бүлгээс Монгол Улсын Их Хурлын дэд даргад Улсын Их Хурлын гишүүн Төмөрбаатарын Аюурсайханы нэрийг дэвшүүлж байна.
Төмөрбаатарын Аюурсайхан нь 1975 онд Улаанбаатар хотод төрсөн. Ам бүл 6. Эдийн засагч мэргэжилтэй. Эдийн засгийн ухааны доктор. Англи, орос, турк, япон хэлтэй. 
Т.Аюурсайхан нь 1993 онд Нийслэлийн 23 дугаар дунд сургууль, 1995-1999 онд БНТУ-ын Докуз Эелүл Их сургуулийг эдийн засагч, 2004-2006 онд Сөүлийн Үндэсний Их сургууль, Японы олон улсын их сургуулийг олон улсын хөгжлийн эдийн засагч мэргэжлээр тус тус төгссөн.

2007-2014 онд ХААИС-ийн Эдийн засаг, бизнесийн сургуулийн аспирантурт суралцсан. 

Т.Аюурсайхан нь 2000-2005 онд Аста пресс ХХК-д эдийн засагч, ерөнхий захирал, 2006-2009 онд Монгол Улсын Ерөнхийлөгч асан Багабандийн шадар туслах, 2008-2012 онд Чингэлтэй дүүргийн иргэдийн Төлөөлөгчдийн хурлын төлөөлөгч, тэргүүлэгч, иргэдийн Төлөөлөгчдийн хурлын Байнгын хорооны дарга, 2009-2012 онд МАН-ын удирдах зөвлөлийн Хэрэг эрхлэх газарт Улс төрийн ажилтан, Ерөнхий нарийн бичгийн даргын зөвлөх, 2012 онд Нийслэлийн Чингэлтэй дүүргийн Засаг дарга, 2013-2015 онд МАН-ын Хяналтын ерөнхий хорооны дэд дарга, 2015 онд Зсгийн газрын тохируулагч агентлаг Шударга өрсөлдөөн хэрэглэгчийн төлөө газрын дарга, 2016 оноос Монгол Улсын Их Хурлын гишүүн, 2019 оноос Монгол Улсын Их Хурлын Аюулгүй байдал, гадаад бодлогын байнгын хорооны даргаар тус тус ажиллаж байна.

Т.Аюурсайхан нь Монгол Улсын Их Хурлын гишүүнээр 2 удаа сонгогдсон. МАН-ын удирдах зөвлөлийн болон Бага Хурлын гишүүн, Чингэлтэй дүүргийн МАН-ын хорооны даргын сонгуульт ажилтай.

Т.Аюурсайхан нь парламентын болон төрийн албаны туршлагатай, өндөр болосролтой, тэргүүний боловсон хүчний нэг учир Монгол Улсын Их Хурлын дэд даргын албыг гүйцэтгэж чадна гэж үзэж Монголын Ардын намын бүлэг нэрийг нь дэвшүүлсэн болно.

Монгол Улсын Их Хурлын дарга, эрхэм гишүүд ээ, Төмөрбаатарын Аюурсайханыг Монгол Улсын Их Хурлын дэд даргаар сонгон баталж өгөхийг хүсье. Анхаарал тавьсанд баярлалаа.

Г.Занданшатар:  Одоо Ардчилсан намын бүлгээс Улсын Их Хурлын дэд даргад нэр дэвшүүлэх саналыг Улсын Их Хурлын гишүүн, Улсын Их Хурал дахь Ардчилсан намын бүлгийн дарга Дашдондогийн Ганбат танилцуулна. 
Ганбат даргыг индэрт урьж байна.

Д.Ганбат: Улсын Их Хурлын эрхэм дарга аа, Улсын Их Хурлын эрхэм гишүүд ээ, Улсын Их Хурлын дэд даргад нэр дэвшүүлэх тухай. Монгол Улсын Их Хурлын тухай хуулийн 15 дугаар зүйлийн 15.1 дэх хэсэг, Монгол Улсын Их Хурал дахь Ардчилсан намын бүлгийн гишүүдийн хурлын санал хураалтын дүнг үндэслэн Монгол Улсын Их Хурлын гишүүн Салдангийн Одонтуяаг Монгол Улсын Их Хурлын дэд даргад нэр дэвшүүлж байна.
Одонтуяа гишүүний намтар.

1964 онд Улаанбаатарт төрсөн. Нөхөр, охин, хүү, ам бүл 4. 
1982 онд Нийслэлийн 1 дүгээр дунд сургууль, 1988 онд ОХУ-ын Санктпетрбургийн Их сургуулийг Олон улсын эдийн засагч мэргэжлээр суралцаж төгссөн. АНУ, Япон улсад макро эдийн засгийн чиглэлээр мэргэжил дээшлүүлж, суралцсан.

Олон улсын бизнес удирдлагын магистр, Олон улсын бүтээмж дээшлүүлэх чиглэлээр Сингапур улсад сурч төгссөн. Одоо Анагаахын Их сургуульд эмнэлгийн бие даасан байдлын хангалт үзүүлэх, эдийн засгийн үр нөлөө сэдвээр докторант.
Ажилласан байдал.
1988-1991 онд Шинжлэх ухаан мэдээллийн төвд мэргэжилтэн, 1991-2012 онд “Сод трейд лотус инвест” компанийн захирал, 2008-2012 онд “Иргэн та баялаг сан”-ийн тэргүүн, 2008-2012 онд Нийслэлийн иргэдийн Төлөөлөгчдийн хурлын төлөөлөгч, 2010-2012 онд эрүүл мэндийн сайдын зөвлөх, 2012-2016 онд Монгол Улсын Их Хурлын гишүүн, АН-ын бүлгийн дэд дарга, Монгол-Сингапурын парламентын бүлгийн дарга, 2016-2020 онд Баянгол дүүргийн Засаг дарга, 2016 оноос Ардчилсан эмэгтэйчүүдийн холбооны Ерөнхийлөгч, АН-ын Улс төрийн зөвлөлийн гишүүн, 2020 оноос Монгол Улсын Их Хурлын гишүүн.

Монгол Улсын Их Хурлын гишүүн Салдангийн Одонтуяаг Монгол Улсын Их Хурлын дэд даргад Ардчилсан намаас дэвшүүлж байна.

Эрхэм гишүүд дэмжиж өгөхийг хүсэж байна. Баярлалаа.

Г.Занданшатар: За баярлалаа. Нэр дэвшигчдээс асуулт асууж, үг хэлэх Улсын Их Хурлын гишүүд байгаа юу. Нэрээ бүртгүүлээрэй.

Бат-Эрдэнэ гишүүнээр тасаллаа.

Мөнхөөгийн Оюунчимэг гишүүн асуулт асууж, үг хэлнэ.

М.Оюунчимэг: Улсын Их Хурлын дэд даргад нэр дэвшиж байгаа Аюурсайхан, Одонтуяа гишүүн 2-т амжилт хүсье. Ямар ч байсан нэр дэвшигчдийн хувьд бол бүрэн хийх чадвартай гээд 100 хувь дэмжиж байна.

Асуулт бол байна. Юу гэхээр 1 дүгээрт, парламент хоорондын бүлгэмийн дарга нарын асуудал гээд байдаг. Жишээлбэл, Монгол-Хятадын гэдэг юм уу, Монгол-Солонгосын гээд энэ парламентын бүлгүүдийн үйл ажиллагаа бол үнэхээр зөв утгаар нь ашиглавал маш чухал юм байна аа гэдгийг бол би өнгөрсөн 4 жил харсан л даа.

Монгол-Солонгосын парламентын бүлгэм маш сайн ажилласан. Монгол-Японы парламентын бүлгэм 2 улсын харилцааг идэвхжүүлэх, шинээр парламентад орж ирж байгаа хүмүүсээ сургах, ирээдүйн боловсон хүчнийг бэлтгэх тал дээр жишээлбэл Японтой маш сайн ажиллаж байсан. Англи-Монголынх бас маш сайн ажилласан л даа. Тэгэхээд одоо зүгээр дуртай нь цаас бариад би энэ парламентын бүлгийн дарга болъё гэдэг асуудлаасаа илүүтэй энэ өөрөө улс орны эдийн засаг, өнөөгийн энэ Ковид-19-т энэ үед ямар чухал гэдэг нь ойлгомжтой. Тэгэхээр энэ тал дээр жишээлбэл, би Аюурсайхан даргыг ямар бодлого барьж ажиллах вэ гэдгийг 1-т асуумаар байна.

2-т нь би Одонтуяа гээд эмэгтэй 2 дахь удаагаа эмэгтэй хүн Улсын Их Хурлын дэд даргад нэр дэвшээд орж ирж байгаад үнэхээр талархан хүлээж авч байна. Өнгөрсөн жил бид нар хүүхдийн аюулгүй байдлаар хүүхдийн хүчирхийлэлтэй тэмцэх асуудал бол нэлээд амаргүй байсан л даа. Төсөв нь хасагдсаар байгаад, хасагдсаар байгаад 800 сая хүрэхгүй хэмжээнд хүрээд бүр буурсан байсан. 2016 онд бид Улсын Их Хурлын гишүүн болоод орж ирж байхад тэгээд Улсын Их Хурал дахь 13 эмэгтэй гишүүн нийлж байгаад энэ хүүхэд хамгааллын төсвийг 7,9 тэрбум төгрөгт хүргэж чадсан юм аа. 

Одоо харин үүнийг хөрсөн дээр нь буулгаж, яг тэр хүүхэд хамгаалал руу чиглүүлэх, камержуулалтыг энд тэндгүй бэлэн болгох гээд асуудал бас маш их байгаа нь сая бас иргэдтэйгээ уулзаад явж байхад ярьж байна. Тэгэхээр энэ Их Хурал бас энэ хүүхэд хамгааллын асуудал дээр хүүхдийн аюулгүй орчныг бий болгох асуудал дээр хувьсгал хийх зайлшгүй шаардлага байгаа нь харагдаж байгаа. Үүнтэй холбоотой газар чөлөөлөлт, төсөв хэлэлцэх үед төсөв мөнгөний хуваарилалтыг нь яг тэр яам, Тамгын газрууд нь зөв өгөх, хэрэгжилт дээр нь хяналт тавих гээд асуудал их байна л даа. Тэгэхээр энэ тал дээр хэрвээ Та өнөөдөр ингээд батлагдаад явбал ер нь энэ  хүүхэд хамгаалалтай холбоотой гэр бүлийн хүчирхийлэлтэй тэмцэх, гэр бүлийн хууль ээд бас орж ирчхээд одоогоор батлагдаагүй Их Хурал дээр байж байгаа гээд асуудлууд байгаа л даа.

Тэгэхээр эмэгтэйчүүдийг шийдвэр гаргах түвшинд балансыг нь барьж, квотыг барих энэ тэр асуудлууд бол маш их чухал байгаа. Тиймээс энэ дээр манай олон эрэгтэй гишүүд энд сууж байна. Бас асуудалд ухаалгаар хандана. Яагаад гэвэл бид улс, эх орныхоо төлөө өнөөдөр ялангуяа Ковид, эдийн засгийн хүндрэл, ажилгүйдлийг бууруулах, ажлын байрыг хадгалах, айл өрхийн орлогыг нэмэгдүүлэх гээд нэн сорилтын өмнө тулгарсан учраас энэ асуудлууд чухал байгаа. Энэ тал дээр байр суурийг нь сонсъё гэж бодож байна. Баярлалаа.
Г.Занданшатар: Одонтуяа гишүүн асуултад хариулна.
С.Одонтуяа: Та бүхэндээ энэ өдрийн мэнд хүргэе. Ингээд Улсын Их Хурлын дэд даргаар Ардчилсан намын бүлэг дэмжээд оруулж ирж байна. Оюунчимэг гишүүний асуултад хариулъя.
Монголын улс төрд ер нь эрх мэдэл дутаагүй, мөнгө төгрөг дутаагүй, ганцхан сэтгэл л дутаж байгаа. Та бүхэн мэдэж байгаа. 2012-2016 оны парламентад хууль батлуулахад туйлын хэцүү байсан. Маш олон нам, бүлэг, эвсэл. Энэ үед бол эмэгтэйчүүд бид маш эв нэгдэлтэй, 30 гаруй хуулийг батлуулсан байдаг. Хүүхдийн эрхийн тухай хуулиа батлуулсан, хүүхэд хамгааллын хууль, гэр бүлийн хүчирхийлэлтэй тэмцэх тухай хууль, Тамхины хяналтын тухай хууль, Хөгжлийн бэрхшээлтэй иргэдийн эрхийн тухай хууль гээд 30 гаруй хуулийг батлуулж чадсан.
Ингээд Гэр бүлийн тухай хуулийг бид арай батлуулж амжаагүй. 2016-2020 оны хувьд бол үнэхээр бас олон эмэгтэй гишүүд, тэгээд 1 намын олонх бол маш олон хуулийг батлуулна гэж иргэд хүлээсэн. Энэ дээр дорвитой ямар ч ажил хийгдээгүйд бол би туйлын харамсаж байгаа. Та нарт маш их боломж байсан. Одоо харин энэ боломжийг бид олуулаа нийлж сайхан ажилламаар байна. Гэр бүлийн тухай хууль байна, өнөөдөр Монгол Улсад жилд 3000-4000 гэр бүл салж байна. Тийм учраас энэ дээр ажиллах хэрэгтэй байна. Хүүхэд харах үйлчилгээний хуулиа сэргээмээр байна. Ээжүүдээ ажилтай болгомоор байна, орлоготой олгомоор байна. Тийм учраас энэ дээр бол бид хийх зүйл маш их байна аа. 

Өнөөдөр архины хэрэглээгээрээ Монгол Улс хамгийн аюултай хэрэглээтэй орны тоонд орчихсон явж байна. Хар тамхины хэрэглээ байна. Бид нар маш олон зүйлийг эндээ хийдэг, нэг дипломатчид нь 70 кг хар тамхи зөөгөөд л өнөөдөр Монгол Улсын нэр хүндийг шалан дээр унагаж байна. Юун тэр парламентын бүлгэмийн энэ олон байгууллагын хийж бүтээсэн энэ олон жилийн нэр хүндийг 1 л дипломатч унагаж байна шүү дээ. Тийм учраас бид нар энэ том ноцтой асуудлууд дээр онцгой анхаарах хэрэгтэй. Хар тамхи зөөвөрлөдөг, оруулж ирж байгаа хүмүүсийн ялыг дээд зэргээр чангатгах ёстой. Тийм учраас би энд байгаа маш олон эмэгтэйчүүдтэй хамтран 4 жил ажиллахдаа баяртай байна. Бид бүгдээрээ энэ нийгмээ хүнлэг болгохын төлөө, энэрэнгүй болгохын төлөө бид нар маш их зүйл хийх ёстой шүү гэдгийг хэлмээр байна. 

Төгсгөлд нь хэлэхэд мөнгө бол дутаагүй, бидэнд сэтгэл гаргаж сайхан ажиллах хэрэгтэй байна. Биднээс нийгэм маш их зүйлийг хүлээж байгаа гэдгийг хэлмээр байна.

Г.Занданшатар: Аюурсайхан гишүүн асуултад хариулна. Төмөрбаатарын Аюурсайхан гишүүн.
Т.Аюурсайхан: Оюунчимэг гишүүний асуултад хариулъя. Улсын Их Хурлын дэд дарга чиг үүргийнхээ дагуу Монголын парламентын бүлгэмийг хариуцаж ажилладаг. Парламент хоорондын найрамдлын бүлгүүдээ байгуулагдаж үүний дагуу парламент гадаад харилцаагаа явуулдаг байгаа. Тэгэхээр энэ парламент хоорондын бүлгүүдийг ахалж ажиллах Улсын Их Хурлын гишүүдийг үүрэг чиглэлийг нь оноож, томилохдоо мэдээж тухайн улсад боловсрол эзэмшсэн, хэл усыг нь эзэмшсэн, түүнчлэн ажил албан үүргийнхээ чиг үүргийн дагуу тухайн улс оронтой гадаад харилцаа өрнүүлсэн, ажлын туршлагыг нь харгалзан үзэх нь зүйтэй гэдэг ийм байр суурьтай байна. 
2 хөршийн хувьд бол Та бас асуусан. 2 хөршийн хувьд Улсын Их Хурлын сонгогдсон Улсын Их Хурлын дэд дарга нар 2 хөршийнхөө парламентын бүлгэмийг ахлаад явах нь зүйтэй гэсэн байр суурьтай байгаа. Өмнөх ер нь туршлагыг хараад байхад олон улсын парламент хоорондын найрамдлын бүлгэмүүдийн үйл ажиллагааг тодорхой хэмжээнд хариуцлагажуулах шаардлагатай гэж үзэж байгаа. Тайлангаа тавьдаг, төрийн гадаад бодлого 1 цонхоор явах ёстой, Монгол Улсын үндэсний аюулгүй байдлын үзэл баримтлал, Монгол Улсын гадаад бодлогын үзэл баримтлалтай нийцэж энэ парламент хоорондын бүлгэмүүдийн үйл ажиллагаа явах ёстой гэсэн байр суурьтай байгаа. Тэгээд үүнтэй нийцүүлж, бодлого шийдвэр гаргах чигийг хэрвээ парламентаас дэмжигдэж Улсын Их Хурлын дэд даргаар сонгогдох юм бол энэ чигийг баримталж ажиллана гэж Таны асуултад хариулъя.

Г.Занданшатар: Оюунчимэг гишүүн 1 минут тодруулъя.

М.Оюунчимэг: Аюурсайхан гишүүнд баярлалаа, хариулт өгсөнд. Би Одонтуяа гишүүнийг ингэж улс төржиж хандаж байгаад харамсаж байна. Гэр бүлийн хүчирхийлэлтэй тэмцэх тухай хуулийг бол арай дэндүү хууль баталсан байсан. 1 төгрөг ч тусгаагүй, тэгээд бид нар газар дээр нь очоод ажилласан чинь төсөвгүйгээр хууль хэрэгжинэ гэж 1 дүгээрт байдаггүй. Сэтгэл дутаагүй харин мөнгө дутсан байна лээ. Тийм учраас мөнгөө тусгах хэрэгтэй. Ялангуяа төсөв хэлэлцэх үед тэр хүүхэд, гэр бүлийн тухай юм баталъя гэж байгаа бол зүгээр цаас батлах биш түүнийг хэрэгжүүлэх мөнгө, боловсон хүчин энэ тэрийг нь хамт хийж байх хэрэгтэй. Аливаа асуудлыг бол түүхий хийж хэрэггүй. Дээрээс нь эмэгтэйчүүд бол улс төржих хэрэггүй. Би танаас бол шал өөр хариулт хүсэж байлаа. Гэтэл та өнөөдөр ингэж хариулж байгаад харамсаж байна. Яагаад гэвэл бид нар нийлж байгаад энэ улс орноо хөгжүүлэх хэрэгтэй байна. Квотын тэгш байдлыг хангах хэрэгтэй байна. Мөнгө, төгрөгийг тусгаад тэрийг хэрэгжүүлэх механизмыг нь ажиллуулах хэрэгтэй байна аа гэж асуудалд хандахад та шал өөр юм ярьж байгаад би бас таныг анх удаа Улсын Их хуралд орж ирээгүй хүнийг туршлагатай байх болов уу гээд их дэмжиж асуусан чинь жоохон харамсаж байна. Аливаа юмыг батлахдаа цогцоор нь хийх хэрэгтэй.
Г.Занданшатар: Чинбатын Ундрам гишүүн асуулт асуж, үг хэлнэ.

Ч.Ундрам: Юуны өмнө Улсын Их Хурлын дэд даргад нэр дэвшиж байгаа Аюурсайхан гишүүн, Одонтуяа гишүүн 2-тоо баяр хүргэе, амжилт хүсье. Улсын Их Хурлын дэд даргын үндсэн чиг үүрэгт бол нэгдсэн хуралдааны ирцийг бүрдүүлэх ажил байдаг. Энд би бас Сэлэнгэ аймгийн 13 дугаар тойргоос нэр дэвшээд сонгогдсон Жаргалтулгын Эрдэнэбат гишүүнтэй холбоотой асуудлыг бас асуумаар байна. Өчигдөр бид нар тангараг өргөсөн. Манай намын хувьд бол ер нь 76 гишүүнээс 75 нь тангараг өргөсөн байгаад байгаа. 1 гишүүн маань яг сонгуулийн компанит ажлын үеэр хууль бус шүүхийн шийдвэрийн дагуу хоригдсон байж байгаа гэсэн хэдий ч ингээд ард түмэн итгэл хүлээлгээд хамгийн өндөр саналаар сонгогдсон байгаа. 
Тэгэхээр энд маш олон мэргэжлийн хуульчид хэлж байсан. 3 хуулийг зөрчсөн. Үндсэн хуулиас гадна Сонгуулийн тухай хууль, Улсын Их Хурлын тухай хууль энд Улсын Их Хурлын гишүүний бүрэн эрхийн асуудал байгаа. Тэгэхээр энэ 3 хуулийг зөрчигдсөн тийм шүүхийн шийдвэр гарсан гэсэн. Гэсэн хэдий ч Сонгуулийн ерөнхий хорооноос Улсын Их Хурлын гишүүний үнэмлэхийг нь өгсөн байгаа. Гэтэл өчигдөр тангараг өргөөгүй, маргааш шүүх хурал нь болох гэж байгаа. Тэгэхээр Улсын Их Хурлын дэд даргаар хэрвээ сонгогдоод ажиллах юм бол энэ дээр ямар арга хэмжээ авах юм бэ. Улсын Их Хурлын гишүүдээ төлөөлж ямар байр суурь илэрхийлэх юм бэ гэдэг тухай асуумаар байна аа. Баярлалаа.
Г.Занданшатар: Салдангийн Одонтуяа гишүүн асуултад хариулна.
С.Одонтуяа: Жаргалтулгын Эрдэнэбатын асуудлыг надаас асуух нь бас би бол энэ дээр яг хариулт өгч мэдэхгүй байна. Гэхдээ энэ удаагийн сонгуулиар улс төрийн зорилгоор яг сонгуульд нэр дэвшээд явж байгаа маш олон хүнийг баривчилсан. Жаргалтулгын Эрдэнэбат, Бямбасайхан, Да.Ганболд, Д.Эрдэнэбат гээд баривчилсан байгаа. Тэгэхээр энэ бол өөрөө маш ёс зүйгүй, сонгуулийн түүхэнд байгаагүй ийм зүйл болсныг та нар мэдэж байгаа. 
2 дугаарт, энэ сонгуульд бол луйвар орсон гэдгийг бие даагч нар, нам, эвслүүд бол хэлж байгаа. Тэгээд манай Ардчилсан намын бүлэг дээр ажлын хэсэг гарсан байгаа. Энэ асуудлыг зүгээр орхихгүй ээ, ямар ч байсан энэ асуудлыг бид мухарлах ёстой. Алдаа дутагдал байвал орон нутгийн сонгуулиас өмнө бид яаралтай сонгуулийнхаа хуульд өөрчлөлт оруулах ёстой. Яг Жаргалтулгын Эрдэнэбатын асуудлыг бол эсвэл Аюурсайхан дарга ч юм уу хариулах нь арай дээр байх аа. 

Г.Занданшатар: Төмөрбаатарын Аюурсайхан гишүүн асуултад хариулна.
Т.Аюурсайхан: Монгол Улсын Их Хурлын тухай хуульд заасны дагуу Улсын Их Хурлын дэд дарга хуулиараа хүлээсэн маш тодорхой чиг үүрэгтэй байдаг. Энэ бол Улсын Их Хурлын чуулганы болон Байнгын хороодын хуралдааныг хуралдуулахад уялдан зохицуулах, үүний зэрэгцээгээр Улсын Их Хурлын гишүүдийн ирцийг хангаж хуралдааны хэвийн үйл ажиллагааг хангахад үүрэг хүлээх үүний зэрэгцээгээр Улсын Их Хурлын даргаас өгөгдсөн бусад чиг үүргийг хэрэгжүүлэх гээд маш тодорхой заасан байдаг. Тэгээд энэ чиг үүргийнхээ дагуу хэрвээ сонгогдох юм бол ажиллана гэсэн ийм хариултыг өгөх боломжтой байна. 
Энэ сонгуулийн үеэр үүссэн нөхцөл байдал байгаа. Хууль тогтоомжууд үндсэндээ цагаан дээр хараар бичигдсэн хууль, тогтоомжууд хэрэгжихгүй байгаа нь шат болгонд байна аа. Улсын Их Хурлын дарга Занданшатар Улсын Их Хурлын даргаар сонгогдохдоо хэлсэн үгэндээ эрх зүйн реформыг 5 чухал асуудлын хүрээнд хийнэ гэдгээ байр сууриа илэрхийлсэн байгаа. Энэ хүрээнд хууль, тогтоомжийг хийгүй болгохын зэрэгэцээгээр хэрэгжилтийг нь ягштал хангуулдаг ийм тогтолцоон дээр бид маш сайн анхаарах хэрэгтэй юм байна аа гэдэг ийм бодол байгаа гэдгийг хэлье. 
Монгол Улсын Ерөнхийлөгч Улсын Их Хурлын чуулганы нээлтийн ажиллагаа дээр хэлсэн үгэндээ бас энэ талаар үүссэн нөхцөл байдал дээр байр сууриа маш тодорхой хэлсэн байгаа. Тийм учраас энэ хүрээнд бас эрх бүхий хүмүүс, эрх бүхий байр сууриудаа илэрхийлсэн байгаа. Мэдээж хууль, шүүхийн асуудалд бид нар хөндлөнгөөс нөлөөлөх боломжгүй. Гэхдээ энэ парламентын дархлаа гэж байх ёстой. Энэ бол хэн нэгэн нэр бүхий гишүүнд үүссэн асуудал биш ээ. Хэнд нь ч үүсэх боломжтой, Улсын Их Хурлын гишүүн өөрөө халдашгүй байдлаа тухайн гишүүний халдашгүй байдал гэж бас андуурдаг. Хүмүүс андуурдаг. Гэтэл энэ нь Улсын Их Хурлын гишүүнийг сонгосон цаад сонгогчдынх нь халдашгүй байдал байгаа. Тэдгээрийг хэнээс ч хамааралгүйгээр төлөөлж, эдгээрийн төлөө хэнээс ч айхгүй, эмээхгүй, ямар ч нөлөөгүйгээр хараат бус бие даасан үйл ажиллагаагаа явуулахын тулд сонгогчдыг нь хамгаалж байгаа ийм халдашгүй байдлын асуудал байгаа. Тийм учраас энэ дээр Улсын Их Хурлын гишүүдийнхээ энэ цаана нь байгаа сонгогчдын халдашгүй байдлыг бид нар Улсын Их Хурлын гишүүдийг хариуцлагажуулахын зэрэгцээгээр халдашгүй байдлыг нь хэрэгжүүлэх ийм шаардлага тулгарсан байна аа. Тэгээд энэ дээр хуульд заасан эрх хэмжээнийхээ хүрээнд анхаарч ажиллах болно оо гэж таны асуултад хариулъя.

Г.Занданшатар: Улсын Их Хурлын тухай хуулиар Төрийн байгуулалтын байнгын хорооны дэргэд Халдашгүй байдлын дэд хороо ажилладаг. Улсын Их Хурлын гишүүний халдашгүй байдлын асуудлыг хариуцдаг.  Энэ дэд хороог Улсын Их Хуралд хамгийн олон сонгогдсон гишүүн ахалдаг. Бүрэлдэхүүнд нь олон сонгогдсон гишүүд ордог. Энэ дэд хороо Байнгын хороод маргааш байгуулагдаад эхлэхээр жигдэрч ажилдаа ороод энэ асуудлаар дагнан хариуцаж ажиллах ёстой.
Эрхэм гишүүн Бадмаанямбуугийн Бат-Эрдэнэ асуулт асууж, үг хэлнэ.

Б.Бат-Эрдэнэ: Баярлалаа. Та бүхнийхээ энэ өдрийн амгаланг айлтгая. Би Улсын Их Хурлын дэд даргад нэр дэвшиж байгаа 2 нэр дэвшигчийг бол дэмжиж байгаа. Өнөөдрийн энэ анхдугаар чуулганаар Улсын Их Хурлын суудалтай намууд бүлгээ байгуулаад, бүлгийн удирдлагуудаа баталгаажуулаад ингээд ер нь бүрэн хэмжээнд ажиллах ийм бололцоо гарлаа.
Тэгэхээр зэрэг эхэн дээр нь 1 үг хэлээд авъя гэж би бодоод байгаа хүн л дээ. Би энэ Улсын Их Хуралд хэд хэдэн удаа сонгогдож ажиллахдаа энэ Их Хурлын гишүүдийн хариуцлага, ёс зүй, хуралдаандаа оролцох ирц энэ байдалтай холбоотой асуудлаар байнга шаардаж байсан ийм гишүүдийн нэг байгаа юм аа. Тийм учраас энэ анхдугаар чуулган дээр энийг хэдүүлээ яриад, ойлголцоод авчих нь зөв байх гэж бодоод байгаа юм. 
Их Хурлын Тамгын газраас анх удаа соногдож байгаа Улсын Их Хурлын гишүүдэд мэдээлэл, сургалт зохион байгуулж явуулсан. Энд оролцсон хүмүүс маань бид бас нэлээн ойлголцолд хүрсэн учраас өнөөдрийн чуулган гэхэд бол яг л цагтаа ирж байна л даа. Бид нар бол ер нь 5 минутын өмнө ирж сууцгааж байя аа гэж ингэж тохирсон байгаа шүү. Тэгэхээр өнөөдөр энд оролцоогүй хүмүүс мэр сэр байгаа. Тийм учраас нэгдсэн нэг ойлголттой болчих нь зөв байх аа гэж. Ер нь бол удаа дараагийн Улсын Их Хурлын чуулганыг хараад байхаар зэрэг нэг хэсэг улсууд яг цагаараа суудаг, нэг хэсэг нь бол байнга хоцорч байдаг, тэгээд мөн нэр усаа дуудуулаад тэгээд хоцроод байдаг. Түүнийгээ ч тоож байгаа юм байхгүй, ийм маягаар явж ирсэн. Нэг хэсэг улсууд бол ерөөсөө огт ирдэггүй, хэдэн сараар, улирлаар ирэхгүй. Тэгээд харин эндээс аваад үзэх юм бол хоцорсон ч гэсэн ирж байгаа хүмүүс нь хэлмэгдээд байх маягтай шиг, огт ирдэггүй улсууд нь бол ерөөсөө тэрийгээ сэтэрлээд тавьчихна гэдэг шиг ийм маягтай байдаг. Тийм учраас удаа дараа сонгогдсон хамаа байхгүй, энд Их Хурлын гишүүнийхээ хувьд би бас үргэлжүүлээд л шаардлага шахалтаа тавих нь байна шүү гэдгийг эртхэн шиг ойлголцоод авахгүй бол тэгээд ил далд юу ярьцгаадаг вэ гэхээр зэрэг энэ хараач, энэ Бат-Эрдэнэ ингээд Их Хурлыг дотроосоо муухай харагдуулаад байгаа юм гэж. Тийм юм байхгүй шүү дээ, бид нар энэ Их Хурлынхаа ажилд хариуцлагтай л байх юм бол Их Хурал муухай харагдана гэж байхгүй, Монголын төрийн нэр хүнд унана гэж юм байхгүй, хамгийн эхний юм бол хуралдаандаа хариуцлага, сахилга, ирц гэдэг юмаа сайн хариуцах хэрэгтэй. 

Тэгээд дараагийнх нь юм бол дэгтэй холбоотой асуудал байна. Их Хурлын гишүүд хуулийн дагуу мэтгэлцээн, асуулт хариулт. Энэ бол байлгүй яах вэ. Гэхдээ яг хэлэлцэж байгаа ажил асуудлаасаа хадуураад явчихдаг гэм бий шүү. Тэгэхээр шинэ Улсын Их Хурлын дэгийн хуулиар бол энэ бүхэн нэлээн цэгцлэгдсэн учраас энэ их ойлгомжтой болох байх аа гэж бодож байгаа.

Нөгөө нэг асуудал нь бол ашиг сонирхлоос ангид байх тухай. Улсын Их Хурлын гишүүний тангаргийг бол бид нэг бүрчлэн үг үсэггүй уншиж, өчигдөр тангаргаа өргөлөө шүү дээ. Тийм учраас энэ ашиг сонирхлоос ангид байх тухай асуудал, хөрөнгө орлоготой холбоотой асуудал, энэ хэл ам дагуулсан ийм юмнууд байдаг учраас үүнийг юу гэх вэ эртхэн шиг бүгдээрээ анхаарч авахгүй бол энэ иргэний хөдөлгөөнүүд, иргэд, олон түмэн бүгдээрээ харж байдаг учраас хэдүүлээ онцлог, 2020 оны Улсын Их Хурал парламент маань нэг үнэхээр хариуцлагатай, сайхан ажил асуудалдаа хандсан ийм байх байхаа гэж. Би яагаад үүнийг хэлээд байна вэ гэхээр зэрэг өнөөдөр 2 дэд дарга, бүлгийн дарга нар бол энэ Их Хурлын ирц, дэгтэй холбоотой ... /минут дуусав/ 
Г.Занданшатар: Их Хурлын дэд дарга нар Улсын Их Хурлын тухай хуулиар Улсын Их Хурлын Байнгын хороодын үйл ажиллагаа, нам, бүлэг, эвслүүдийн үйл ажиллагааг уялдуулан зохицуулах, гишүүдийн ирцийг бүрдүүлэх үүрэгтэй. 
Ёс зүйн дэд хорооны дарга Бадмаанямбуугийн Бат-Эрдэнэ гишүүн бол энэ ирцийн мэдээг ард түмэнд 7 хоног болгон мэдээлэхээр шинэ дэгээр зохицуулагдсан. Одоо Ёс зүйн дэд хороог Байнгын хороо болгохоор төлөвлөж байна. Энэ бол гишүүдийн ирц, ёс зүй төдийгүй нийт төрийн албаны ёс зүй, сахилга, дэг журмыг сахиулахад онцгой үүрэг рольтой ийм дэд хороо болно гэж ойлгож байгаа. Бат-Эрдэнэ гишүүн ээ.

Ингээд гишүүд асуулт асууж, хариулт авч дууслаа.
Монгол Улсын Их Хурлын дэд даргаар Төмөрбаатарын Аюурсайханыг сонгох саналыг дэмжье гэсэн саналын томьёоллоор санал хураалт явуулъя.

Санал хураалтыг гар өргөж явуулна.

100 хувь байна. Татгалзсан, түдгэлзсэн гишүүн байна уу. 1 хүн байна. Пүрэвдорж гишүүн татгалзсан байна.
Монгол Улсын Их Хурлын дэд даргаар Салдангийн Одонтуяаг сонгох саналыг дэмжье гэсэн саналын томьёоллоор санал хураалт явуулъя.

За, татгалзсан, түдгэлзсэн гишүүн байна уу. Татгалзсан, түдгэлзсэн хүн алга аа. 
Улсын Их Хурлын дэд даргаар Төмөрбаатарын Аюурсайхан, Салдангийн Одонтуяа нарыг сонгох санал хураалтад оролцсон гишүүдийн олонх нь дэмжсэн тул Монгол Улсын Их Хурлын дэд даргыг сонгох тухай Монгол Улсын Их Хурлын тогтоол баталсанд тооцлоо.
Тогтоолын төслийг уншиж танилцуулна.

Монгол Улсын Их Хурлын дэд дарга нарыг сонгох тухай. Монгол Улсын Үндсэн хуулийн Хориндөрөв дүгээр зүйлийн 1 дэх хэсэг, Монгол Улсын Их Хурлын тухай хуулийн 15 дугаар зүйлийн 15.1 дэх хэсэг, 17 дугаар зүйлийн 17.3.4 дэх заалт, Монгол Улсын Их Хурлын чуулганы хуралдааны дэгийн тухай хуулийн 25 дугаар зүйл, санал хураалтын дүнг үндэслэн Монгол Улсын Их Хурлаас ТОГТООХ  нь:
1. Улсын Их Хурал дахь Монгол Ардын намын бүлгээс нэр дэвшүүлсэн Улсын Их Хурлын гишүүн Төмөрбаатарын Аюурсайхан, Ардчилсан намын бүлгээс нэр дэвшүүлсэн Улсын Их Хурлын гишүүн Салдангийн Одонтуяа нарыг Монгол Улсын Их Хурлын дэд даргаар тус тус сонгосугай.

Энэ тогтоолыг 2020 оны 7 дугаар сарын 01-ний өдрөөс эхлэн дагаж мөрдсүгэй.

Тогтоолын эцсийн найруулга дээр саналтай гишүүн байна уу. Алга байна. Эцсийн найруулгыг сонссонд тооцлоо.

Ингээд Улсын Их Хурлын дэд даргаар сонгогдсон Төмөрбаатарын Аюурсайхан, Салдангийн Одонтуяа нартаа ажлын өндөр амжилтыг хүсэн ерөөе. 

Монгол Улсын Үндсэн хуулийн нэмэлт, өөрчлөлтийн үзэл санааны дагуу Улсын Их Хурлын стртатеги төлөвлөгөө батлагдаж, парламентын шинэчлэл хийгдэж, парламентын ард түмний засаглах эрхийг хангах эрхэм зорилготой, ийм шинэчлэлийг хэрэгжүүлнэ. Энэт хүрээнд Улсын Их Хурлын үүрэг, роль, хяналт шалгалтын чиг үүрэг, хуль тогтоох чиг үүрэг бол нэлээн шинэчлэн зохион байгуулагдаж байгаа. Энэ ажилд Улсын Их Хурлын дэд дарга нар рольтой оролцох учиртай.
Ингээд 2 дэд даргадаа ажлын өндөр амжилтыг дахин хүсэн ерөөе.

Өнөөдрийн нэгдсэн хуралдаан үүгээр өндөрлөх гэж байна. 

Өнөөдрийн нэгдсэн хуралдаанаар хэлэлцэх асуудал дууссан тул хуралдаан өндөрлөснийг мэдэгдье.

Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

